
Kasoedahannja, pendoedoek ,Amerika Sariket djadi bertamba dengen tjepet sekali; dan laen-laen negri poenja pendoedoek djadi bertamba dengen tentoe dari kalahiran-kalahiran, adalah pendoedoek Amerika Sariket djadi bertamba dengen persama'an. Bangsa Amerika ada terdiri dari lebih banjak matjem kabangsa'an dari laen-laen bangsa didoenia, berhoeboeng dengen djadi terleboernja laen-laen bangsa jang tinggal di'itoe binoea. Satoe bangsa jang djadi terlahir dengen tjara bagitoe matjem soedah tentoe bakal djadi berlaenan sifatnja sama bangsa Inggris, Fransch, Duitsch, Italie, dan pada laen-laen negri di Europa Selatan. Ia djadi satoe bangsa baroe sendirinja, jang bisa dinamaken bangsa Amerika. Dengen mempoenjai ini matjem bangsa jang terlepas sendiri sifatnja telah bisa djadi satoe negri jang berdiri sendirian.

Bangsa Fransch ada berasal dari bangsa Latin. Bangsa Latin telah terpentjar di Spanje, Portugal, Italie, dan, dengen djalan pinda'an, di Mexico, Peru, Chili, Colombia, Brazil, Argentina, dan laen-laen negri republiek ketjilan di Amerika Tenga. Lantaran adanja pendoedoek jang berasal dari bangsa Latin maka Amerika Selatan seringkali dipanggil Amerika Latin. Djadi bertambanja pendoedoek negri Frankrijk ada sanget lambat. Saratoes taon jang laloe djoemblanja iapoenja pendoedoek ada tigapoeloe millioen; dan sekarang tjoema ada tigapoeloe sembilan millioen, atawa satoe kanaekan dari tjoema 25 percent dalem satoe abad.

Sekarang tjoba kita bandingken kanaekan djoembla pendoedoek doenia dalem tempo saratoes taon jang blakangan: Amerika Sariket, 1000 percent; Engeland, 300 percent; Japan, djoega 300 percent; Rusland, 400 percent; Duitschland, 250 percent; Frankrijk, 25 percent. Ini penamba'an ada bergantoeng banjak pada kamadjoean wetenschap, semingkin djadi sampoernanja obat-obatan, platoeran-platoeran karesikan jang saban taon djadi semingkin baek, dan inilah ada itoe berbagi-bagi resia jang membikin koerang angka kamatian dan membikin bertamba angka kalahiran. Ada hoeboengan apatah ini kanaekan pendoedoek doenia pada Tiongkok? Kaloe akoe bandingken ini kanaekan djoembla pendoedoek dengen kanaekan djoembla pendoedoek Tiongkok sendiri, akoe djadi goemeter. Tjoba liatlah Amerika Sariket: Pada saratoes taon jang laloe ia tjoema mempoenjai djoembla pendoedoek sembilan millioen, tapi sekarang

